
Кіріспе
«Ақпараттық жүйелер» мамандығын бітірушілердің негізгі нысаны болып ақпараттық жүйелер мен желілер, олардың математикалық, ақпараттық, программалық жабдықталуы, түзетулері, оларды жобалаудың әдістері, әр салада пайдаланылатын ақпараттық жүйелер үшін пайдаланылатын программалық құралдар дайындау табылады. 

«Ақпараттық жүйелер» мамандығын бітірушілер алған іргелі және арнайы білімдерінің негізінде келесі міндеттерді орындай алады: 

· жобалау-жөндеу;

· технологиялық;

· басқару-ұйымдастырушылық; 

· ғылыми-зерттеу;

· пайдалану (эксплуатациялау) және т.б.

Оқу жоспары бойынша қарастырылып отырған өндірістік практика оқу үдерісінің ажырамас бір бөлігі, ол мамандар дайындаудың жалпы деңгейін анықтайды, олардың ақпараттық жүйелердің заманауи программалық жабдықтарын жобалау мен жасау саласындағы есептерді өз бетімен шешу дағдыларын алу және осы жабдықтардың тиімді пайдалануылы мен  сауатты орындалуын қамтамасыз етеді. 

Жоғарғы оқу орнында алған теориялық және практикалық білімдерін бекіту, сонымен қатар мамандығы бойынша еңбек нарығына бейімделуі үшін өндірістік практика сыртқы ұйымдарда (кәсіпорындарда, ҒЗИ, фирмаларда, банктерде) немесе кафедрада және  ЖОО ғылыми зерттеу зертханаларында өткізіледі. 

Практиканың мазмұны кафедраның мақсаттарымен анықталады және осы құжатта баяндалатын бітіру жұмысына дейінгі өндірістік практиканың бағдарламасымен жүргізіледі.

Практиканың негізгі мақсаты – студенттердің өзекті ғылыми мәселені немесе нақты қолданбалы есептерді шешуде тәжірибе жинақтауы. 

Өндірістік практиканың міндеттері:
· бiтiру жұмысы үшін материалдар жинау;

· бiтiру жұмысының нақты қойылған тапсырмаларын және оларды шешу әдістерін құру;

· нарықтық экономика қалыптасу жағдайындағы өндірістік, экономикалық есептерді  қою мен шешу әдістемесімен танысу;

· кәсіпорынның және оның бөлімдерінің құрылымымен, кәсіпорындағы жұмысты басқару мен ұйымдастыру қағидаларымен танысу;

· кәсіпорындарда ақпаратты өңдеу үшін қолданылатын ақпараттық технологияларды практикалық түрде тереңдетіп үйрену;

· кәсіпорынның есептеу орталығындағы программалық жабдықтарды жобалау мен жасау әдістерін үйрену;

· кәсіпорында қолданылатын ақпараттық жүйелерді қолдау және пайдалану үдерісіне қатысу;

· өндірістік және ұйымдастыру жұмыстарының дағдыларын алу.
Практика кезіндегі жұмыс жалпы және дербес (жеке) болып екіге бөлінеді. Өндірістік практиканың жалпы бөліміне студенттің кәсіпорында (практика базасында) орындаған жұмысы кіреді. Ал, жеке бөлім бакалаврдың бітіру жұмысы үшін жинаған материалдарынан, әдебиеттерге аналитикалық шолудан, бітіру жұмысы есебінің қойылуынан, оны шешу әдістерін меңгеруден тұрады. Бітіру жұмысының тақырыбы ғылыми жетекшімен келісіліп, кафедра отырысында бекітіледі. 
1. Өндірістік практиканы ұйымдастыру
Практика кафедраның мамандық саласына жатады деп саналатын өнеркәсіп орындары мен ұйымдардың есептеу орталықтарында және компьютерлік бөлімдерінде жүргізіледі. Практика орнын кафедра немесе студенттің өзі ұсынуы мүмкін, сонымен қатар, олардың тізімі аудандық, қалалық және облыстық әкімшіліктердің сұраныстары бойынша құрылуы мүмкін. Өндірістік практиканы университет (шығарушы кафедра) тарапынан жалпы басқаруды және оның өту барысын бақылауды тағайындалған бакалаврлар дайындау бағдарламасының жетекшісі жүзеге асырады.

Практика өту орнында қойылған міндеттердің (практиканың жалпы бөлімінің) орындалуын бақылап отыратын өндірістік практика жетекшісі тағайындалады. 

Бакалаврдың практика бойынша жеке жоспарын басқаруды және оның орындалуын бақылауды ғылыми жетекшісі іске асырады.
Бакалаврдың ғылыми жетекшісі:

· практика бағдарламасын және оның күнтізбелік өткізілу мерзімін бакалаврды дайындау бағдарламасы жетекшісімен келістіреді;

· практика бағдарламасының орындалуы үшін қажетті ұйымдастыру шараларын өткізеді;

· бакалаврдың практика кезіндегі өзіндік жұмыстары бойынша есептер қойылымын жүзеге асырады, кеңестік көмектер көрсетеді;
· бакалаврларды дайындау бағдарламасының жетекшісімен бірге кафедрада бакалаврлардың практика бойынша есептерінің қорғалуын ұйымдастырады.

Студенттерді практикаға жөнелту

Студенттер практикаға университет ректорының бұйрығына сәйкес жіберіледі. Жөнелтілер алдында практика басшысы студенттермен жиналыс өткізеді, онда ғылыми-өндірістік практиканың міндеттері бойынша толық нұсқаулар беріліп, практиканың мақсаты мен тапсырмалары түсіндіріледі, практика өту әдістемесін баяндап, қажетті құжаттар (өндірістік практика бағдарламасы, бітіру жұмысына қажетті материалдар дайындау үшін жеке тапсырмалар) беріледі. Практикаға кетер алдында әрбір студентке күнделік тапсырылады. Күнделіктің бірінші бетінде студенттің тегі, аты-жөні, практика өтетін орны жазылады. Күнделік практика жетекшісінің қолымен, факультет мөрімен расталады. Келесі бетінде студент өзінің практика өтетін орынға келуі мен одан қайтып оралу күнін толтырып, практика жетекшісінің қолын қойдырып, тиісті ұйымның мөрімен растап алып келуі тиіс.

Кафедрадан тағайындалған практика жетекшісі студенттердің өндіріс орнына (ұйымға) уақытында жетуін ұйымдастыруға, студенттерді жүйелі бақылауға, практика өтумен байланысты келеңсіздіктер мен кемшіліктерді дер кезінде жоюға, студенттердің бағдарламалар мен жеке жоспарларды уақтылы орындауын бақылауға, қорытынды есептердің уақытында және сапалы дайындалуын, олардың тиісті және дұрыс толтырылуын қамтамасыз етуге, практика аяқталған соң, кафедрада өзінің практиканың ұйымдастырылуындағы кемшіліктер туралы өз ой-пікірлерін жеткізуге, бұл жұмысты әрі қарай жетілдіру туралы ұсыныстар жасауға міндетті. 
Практика өту орнына студент дәл күнделікте көрсетілген мерзімде жетеді. Практика кезінде студент өнеркәсіп орны мен ұйым қызметкерлері үшін белгіленген ішкі тәртіп ережелерін орындауға міндетті.
Университеттен тағайындалған практика жетекшісі кәсіпорын атынан бекітілген практика жетекшісімен бірге студенттерге оқу-әдістемелік көмек көрсетеді. Жетекші практиканттың күнделігінің мазмұнымен танысып, оның толтырылуына, практика бойынша қорытынды есепке баға береді, практика өту мәселелері бойынша және материалдар жинауға, құжаттар толтыруға кеңес беріп, әдістемелік көмек көрсетеді, практика есебін қорғау комиссиясының жұмысына қатысады.

Практиканың өту барысын жалпы тексеруді «Ақпараттық жүйелер» кафедрасы меңгерушісінің оқу-әдістемелік жұмыс және тәрбие ісі жөніндегі орынбасары басқарады. 

2. Кәсіпорында практикадан өту

Кәсіпорында әрбір студентке сол ұйымнан практикантты кәсіпорынмен, кәсіпорынның бөлімдеріндегі өндірістік жұмыстармен таныстырып, оның нақты тапсырмаларды орындауын басқаратын жетекші бекітіледі. Студент жұмыс орнына келіп жеткен соң кәсіпорыннан тағайындалған практика жетекшісімен бірігіп, осы бағдарламаны басшылыққа ала отырып, кәсіпорында өтетін барлық кезеңге практиканың күнтізбелік жоспарын құрады. 

Кәсіпорыннан бекітілген жетекші практиканың бағдарламаға сәйкес өтуін ұйымдастырады, студенттердің практика барысындағы жұмысының сапасын бақылайды, практиканың сәтті және табысты өтілуі үшін жұмыс орнының дайындығын қадағалайды, практиканың күнтізбелік жоспарының орындалуын, студенттің жұмыс орындары бойынша ауысып отырылуын, студенттердің ұйымның ішкі ережелерін сақтауын, күнделік ішіндегі жазбалардың мазмұнын бақылайды, есеп беру, техникалық және басқа да құжаттарды пайдалануға мүмкіндік жасайды.

Студенттің күнделігі мен өндірістік практика бойынша есебі, студенттің өндірістік және қоғамдық жұмысы туралы мінездемесі кәсіпорыннан тағайындалған жетекшінің қолтаңбасымен және мөрмен расталады.

Кәсіпорыннан бекітілген өндірістік практика жетекшісі студенттің практика кезіндегі жұмысын бағалауға, тәртіп бұзған жағдайда оны практикадан аластатып, университетке қайтаруға құқылы және, қажетті жағдайда, факультет пен университет басшылығына уақытында мәлімдеме жеткізіп, хабарлап отыруға міндетті.

3. Студенттің өндіріс практика кезіндегі міндеттері

Студент еңбек туралы заңдарды қатаң сақтап, кәсіпорында бекітілген ішкі тәртіп пен еңбекті қорғау ережелерін сақтауға, жетекшінің тапсырмаларын орындауға және кәсіпорынның қоғамдық өміріне қатысуға міндетті.
Практика барысында студент кәсіпорынның және есептеу орталығының құрылымымен танысуы, есептеу орталығының әр түрлі бөлімдеріндегі ақпаратты өңдеу технологиялық үдерістерді зерттеуі, штаттық жұмыс орындарындағы өндірістік жұмыстарға машықтануы қажет. Практика кезінде студент өзінің келісімі бойынша тиісті төлемақымен шаруашылықтың ваканттық орынына жұмысқа қабылданылуы мүмкін. Бірақ бұл жағдайда практиканың бағдарламасы толық орындалуы тиіс. Студент-практиканттарды практика бағдарламасына және студенттің мамандығына сәйкес келмейтін қызмет орынында пайдалануға жол берілмейді. Өндірістік практиканың өтілуі кәсіпорын жетекшісінің бұйрығымен рәсімделеді.

Студенттер кәсіпорын басшылығының рұқсатымен есептеу орталығының техникалық жабдықталуын, мұрағаттың, ақпараттық қызметтердің және кәсіпорынның техникалық кітапханасының мүмкіндіктерін толық қолдана алуы тиіс.

Студент кәсіпорынға, оның бөлімшелеріне практикалық көмек көрсетуге, нақты өндірістік тапсырмаларды орындауға, кәсіпорынның есептеу және программалық құралдарын баптауға белсенді қатысуға міндетті.

Студент кәсіпорынның ұйымдастырылу және басқарылу жағдайымен, сол кәсіпорынның ақпаратты өндеу технологияларымен және әдістерімен, сол кәсіпорында қолданылатын ақпараттық жүйелердің құжаттарымен танысуы қажет.

Практика өтетін ұйымның басшыларына студенттерді кестеден тыс жұмысқа тартуға, практиканың мақсаты мен міндеттеріне қатысы жоқ іс сапарларға жіберуге рұқсат етілмейді. 

Өндірістік практика кезінде студенттер күн сайын атқарған жұмыстарын, бақылаулары мен технологиялық үдерістерді игеру нәтижелерін, қорытындылары мен ұсыныстарын тіркеп отыратын күнделіктер жүргізеді. Орындалған жұмыс нәтижелері мен күнделік мәліметтері бойынша студент өткен өндірістік практиканың негізгі кезеңдері сипатталған жазбаша қорытынды есеп жазып шығуы керек.
Кәсіпорыннан тағайындалған практика жетекшісі өткізілген практика нәтижелері бойынша әр практикантқа мінездеме дайындап, оның күнделігі  мен қорытынды есебін бекітіп, растайды. 

Практика біткен соң студент кафедраға кәсіпорыннан бекітілген жетекшінің лебізі мен кафедра тарапынан тағайындалған жетекшінің қорғауға рұқсат етіп қолы қойылған өткен практиканың  нәтижелері туралы жазбаша түрдегі қорытынды есебін өткізуі тиіс.
Практиканың дербес бөлігі бойынша студент өзінің бітіру жұмысымен байланысты атқарған жұмыстары жайлы жазбаша есебі мен ғылыми жетекшісінің пікірін қоса тапсыруы керек.
Содан кейін студенттер құрамына бакалаврлардың бітіру жұмыстарының жетекшілері мен кафедрадан тағайындалған практика жетекшісі кіретін комиссияның алдында қорытынды есептерін қорғайды, комиссия қойған бағаны кафедра меңгерушісі бекітеді.

4. Өндірістік практиканың құжаттары

Практиканың соңында студент кафедраға мына құжаттарды тапсырады: күнделік және өндірістік практика туралы есеп, кәсіпорын атынан студентке берілген өндірістік және қоғамдық жұмыс туралы мінездеме. Бұл құжаттарға кәсіпорынның бірінші басшылары қол қойып, мөр басады. 

Күнделік – студенттің практикаға барып қайтуын растайтын және бағдарламаның орындалғанын дәлелдейтін негізгі құжат. Күнделіктегі мәліметтер бойынша практика туралы есеп жазылады. Күнделікте міндетті түрде кәсіпорыннан бекітілген жетекшінің бағасы қойылып, практиканың кемшіліктері мен оларды жою туралы ұсыныстары көрсетілген, студенттің қайда және қашан, қандай жұмыс орындағаны туралы жазбалар жүргізіледі. 
Практика бойынша есеп (оның жалпы құрамасы) нәтижесі қорытынды құжат болып табылады және студенттің кәсіпорында өз бетімен орындаған ғылыми-практикалық жұмыстарының басты дәлелі. Қорытынды есеп мәтінінің мазмұны бағдарламада қарастырылған сұрақтарға сәйкес келіп, сауатты жазылуы және дұрыс рәсімделуі қажет.

Практиканың қорытынды есебінің дербес құрамы студенттің бітіру жұмысының бір бөлігі болып табылады. Ол бакалаврдың бітіру жұмысын жазуға арналған материалдар жиынынан, әдебиеттерге жасалған аналитикалық шолудан, бітіру жұмысының есептік қойылымынан, мүмкін әдістер мен оны шешу сипаттамаларынан тұруы керек.

Практика барысында алынған кез-келген нәтиже қорытындымен және өндірістік, ғылыми-практикалық мазмұн беретін сөйлемдермен аяқталуы керек. Қорытынды есептің жалпы көлемі 30 беттік қолжазба мәтінінен аспауы керек. Практика өткені жайлы құжаттар (күнделік, практика туралы қорытынды есеп, мінездеме) студент оқу орнына оралғаннан немесе сабақ басталғаннан кейінгі үш күн ішінде тапсырылуы керек.
Студенттің қорытынды есебі өндірістік практика нәтижесін бағалайтын комиссия отырысында тыңдалады. Толтырылған күнделікпен бірге қорытынды есеп тапсырылмаған немесе қанағаттанарлық емес деп бағаланған жағдайда өндірістік практика қайтадан өткізілуі тиіс. 
Студенттің практиканы өту нәтижесінің бағасы стипендия тағайындау мәселесі қарастырылғанда теориялық курстар бойынша емтихан бағаларымен  бірдей ескеріледі.
5. Өндірістік практиканың мазмұны
Өндірістік практика бағдарламасы мазмұнының игерілуі практикант-студенттердің ақпараттық жүйелерді қоғамды компьютерлендірудің жаңа жағдайында құру қажеттілігін практикалық тұрғыда ұғынуына, ақпаратты технологиялық өңдеудің кезеңді үдерісін және кәсіпорын есептеу орталығының әр түрлі бөлімдеріндегі компьютерлік техника көмегімен есеп шығаруды үйренуге мүмкіндік беретін мәселелерді қарастырады.
Кәсіпорын туралы жалпы мәліметтер
Құрамына кәсіпорынның шаруашылық жүргізу түрі, мамандандырылуы, ұйымдық-өндірістік құрылымы, әр бөлімнің қызметі мен олардың өзара байланысы, жұмыс орнының ұйымдастырылуы, ішкі тәртіп ережелері, құралдарды пайдаланудың жалпы ережелері кірген кәсіпорынмен  жалпы таныстыру материалдары.
Еңбекті қорғау және қауіпсіздік техникасы
Практиканың алғашқы күндері студент әр жұмыс орнында қауіпсіз жұмыс істеудің қажетті шарттарын үйренуі және еңбекті қорғау мен қауіпсіздік техникасы бойынша нұсқаулар алуы тиіс. Әрі қарай студент практика өту барысында осы кәсіпорындағы еңбекті қорғау және қауіпсіздік техникасының жалпы сұрақтарын жинап, талдауы керек, еңбек үдерісін ұйымдастыруға қойылатын санитарлық-гигиеналық талаптарды үйренуі қажет. Практика бойы студент кәсіпорын есептеу орталықтарында белгіленген электрлік және өрттен қорғану қауіпсіздік ережелерін сақтауы тиіс.

Өндірістік экскурсиялар

Студенттерді кәсіпорынның жалпы құрылымымен және өндірістің ұйымдастырылуымен практикалық таныстыру үшін өндірістік экскурсиялар ұйымдастырылады. Экскурсия өткізу кезінде негізгізінен ақпаратты өңдеудің технологиялық үдерістерін ұйымдастыру ерекшеліктерімен, жоғары өндіруші компьютерлік техникалармен және электрондық коммуникациялармен, сонымен қатар кәсіпорында қолданылатын жаңа ақпараттық технологиялармен таныстыруға көп көңіл бөлінуі қажет.

Ақпаратты өңдеудің технологиялық үдерісін игеру  

Техникалық жабдықтау бөлімі: есептеу орталығындағы компьютерлік техникамен және перифериялық (шеткері орналасқан) құрылғылармен, желілік және электрондық коммуникацияларымен танысу.


Жүйелік программалық жабдықтау бөлімі: есептеу орталығының компьютер паркінің программалық жабдықтауын, операциялық жүйесін, жүйелік программаларын, желілік программалық жабдықтауларын оқып, білу. 

Алгоритмдеу бөлімі: есептің қойылымын, алгоритмдерді, концептуалдық және ақпараттық-логикалық тәсімдерді құрудың мемлекеттік стандарттары (ГОСТ) ережелерін, техникалық құжаттарды рәсімдеуді үйрену.

Программалау бөлімі: нақты программалау тілін немесе деректер қорын басқару жүйесін тереңдетіп оқу, программаны құрастыру, енгізу, түзету және тестілеу.

Пайдалану бөлімі: кәсіпорынның есептеу орталығында енгізілген программаларды, ақпараттық жүйелер мен деректер қорларын оқып-білу, программаларды қолдау және пайдалану, ақпараттарды өңдеу мен есептеу нәтижелерін талдау.  
Өндірістік жұмыс 

Кәсіпорында студент-практикант кәсіпорыннан тағайындалған жетекшінің нақты тапсырмаларын орындап, есептердің қойылуымен және олардың есептеу орталығының әр түрлі бөлімдерінің нақты жұмыс орындарында кезеңдеп шешілуімен танысады.

Практика өту барысында студент курстық немесе бітіру жұмысына қажетті мәліметтер жинауы керек. Бітіру жұмысының тақырыбы ғылыми жетекшісінің ұсынысымен кафедра отырысында бекітіледі. Студенттің практика кезінде өз бетімен орындайтын тапсырмалары бітіру жұмысының тақырыбына сәйкес келіп, оған кіретін сұрақтардың тереңдетіп зерттелуіне ықпал етуі керек. 

6. Өндірістік практикадан күтілетін нәтижелер
Өндірістік практиканың қойылған мақсаттары мен тапсырмалары бойынша студент:

· кәсіпорынның есептеу орталығының (практиканы өту орнының) құрылымы;

· есептеу орталығының әр түрлі бөлімдерінде ақпаратты өңдеудің технологиялық үдерісі түсініктері;

· есептеу орталығындағы программалық жабдықтауды жобалау және құру әдістері;

· штаттық жұмыс орындарындағы өндірістік жұмыс дағдылары;

· кәсіпорынның ақпараттық жүйелер құжаттарымен жұмыс жасай алу;
· нарықтық экономиканың қалыптасу жағдайында өндірістік және экономикалық есептердің қою мен шешу әдістемесі;

· бітіру жұмысы үшін өз бетінше материалдар жинай білу дағдысы, әдебиеттерге аналитикалық шолу жасау;

· ғылыми жарияланымдарды рефераттау (мазмұндама жасау) әдiстемесі;

· өзінің бітіру жұмысын зерттеу әдістері

туралы білімдерге ие болады.
7. Студентті бақылау формасы мен оның нәтижелерін бағалау
Өндірістік практиканың өтуін жалпы басқару мен бақылауды университеттен (шығарушы кафедрадан) бакалаврды дайындау программасының тағайындалған жетекшісі іске асырады.

Бакалавр практикасының жалпы жоспарының орындалуын басқару және бақылауды өндірісте тағайындалған жетекші жүзеге асырады.
Бакалавр практикасының дербес жоспарының орындалуын басқару және бақылауды ғылыми жетекшісі жүзеге асырады.
Оң баға алу үшін бакалавр практиканың барлық мазмұнын (өзі өткен практиканың жалпы және өндірістік құрамы бойынша) толық орындауы, барлық құжаттарды уақытында рәсімдеуі керек.

Содан кейін студенттер құрамына бакалаврлардың бітіру жұмыстарының жетекшілері мен кафедрадан тағайындалған практика жетекшісі кіретін комиссия алдында қорытынды есептерін қорғайды. Қорытынды есеп келесі кестеде келтірілген бағам бойынша бағаланады:

Білімді бағалау шкаласы:
	Бағаның әріптік баламасы
	Бағаның сандық баламасы (GPA)
	Баллдар
(%)
	Дәстүрлі жүйе бойынша бағалар

	А
	4
	95-100
	"Өте жақсы"

	А -
	3.67
	90-94
	

	В +
	3.33
	85-89
	"Жақсы"



	В
	3
	80-84
	

	В -
	2.67
	75-79
	

	С -
	2.33
	70-74
	

	С
	2
	65-69
	"Қанағаттанарлық"

	С -
	1.67
	60-64
	

	D +
	1.33
	55-59
	

	D
	1
	50-54
	

	F
	-
	0-49
	"Қанағаттанарлық емес"

(өтпейтін баға)

	I
	-
	-
	"Пән аяқталмаған"

	W
	-
	-
	"Пәннен бас тарту"

	AW
	-
	-
	"Пәннен шығарылған"

	AU
	-
	-
	"Пән тыңдалды"

	P/NP 
(Pass/No Pass)
	-
	65-100/
0-64
	"Сынақ/
сынақ емес"


8. Қорытынды есеп құруға нұсқаулар
Қорытынды есеп құру үшін студентке практика аяғында 2-3 күн беріледі.

Практика аяқталғанда студент кафедраға практика кезінде атқарған жұмыстарының есебін тапсыруы қажет.

Қорытынды есептегі материалдардың мазмұндалуы практика бағдарламасына және студенттің жеке жұмыс жоспарына сәйкес болуы қажет.

Қорытынды есеп жазу барысында студент өзінің программалық жабдықтауды жобалау туралы теориялық және практикалық білімін, сондай-ақ, практика бағдарламасына енген мәселелерді сауатты талдау мен талқылауын көрсетуі қажет.

Қорытынды есептің негізгі бөлігіне келесі көрсеткіштер кіруі қажет:

· кәсіпорынның сипаттамасы;

· кәсіпорын құрылымы және оның бөлімдерінің қызметі;

· есептеу орталығындағы қауіпсіздіқ және еңбекті қорғау ережелері;

· программалық жабдықтар құрудың технологиялық үдерістері;

· қойылған есептерді шешуге арналған программалау жүйесінің сипатталуы;

· есептің қойылуы;

· енгізу және басып шығару құжаттары мен мәліметтер;
· есепті шешу алроритмі;

· шығару формаларының және қорытынды есептің, программа мәтінінің қағазға басып шығарылған нұсқасы.
Қорытынды есеп А4 форматты стандартты парақтарда сыртқы бос алаңдары  келесі мөлшерлер сақталып: сол жағы – 30 мм, оң жағы – 15 мм, ал жоғарғы және төменгі жағы – 20 мм орындалады. Мәтін қара немесе көк сиямен жазылуы қажет. Принтер арқылы шығаруға болады.

Қорытынды есепке енген материалдар келесі кезекпен орналастырылады:

· бекітілген формада орындалған титулдық бет;

· есептің беттері көрсетілген мазмұны;

· қорытынды есептің келесі құрылымдағы мәтіні:
· кіріспе (кіріспеде практиканың өтетін орны мен уақыты, мақсаттары мен міндеттері көрсетілуі қажет);

· негізгі бөлігі (жоғарыда баяндалған);

· қорытынды (орындалған жұмыс туралы қысқаша тұжырымдама мен практиканы өтудің тиімділігін арттыру жөніндегі ұсыныстар);

· қолданылған әдебиет көздері мен әдістемелік материалдар тізімі;

· қосымшалар (формалар, кестелер, есептеулер, программа мәтіндері).
Басшының қолы қойылып, рәсімделген  қорытынды есеп кәсіпорын басшысының пікірімен бірге кафедраға тапсырылады.

Қорғауды қабылдау күні белгіленіп, студенттерге мәлім етіледі.

Күнделікті толтыру 

Өндірістік практика күнделігін студенттің өзі толтырады. Орындалған жұмыстар мен өткізілген экскурсия туралы жазбалар қажетті уақытта, бірақ, аптасына кем дегенде 1-2 рет, толтырылуы керек. Күнделікті практика жетекшісі қол қойып, растайды.
Күнделіктегі материалдар келесі ретпен орналастырылады: 

· белгіленген форма бойынша орындалған титулдық парақ; 
· практика кезінде орындалған жұмыстар, атқарылған күндері көрсетіліп, мұғалімнің ескертулерімен бірге қолы қойылып;
· студенттің практика кезінде курстық немесе бітіру жұмысы үшін  жинаған материалдарының тізімі;
· студенттің практика өту нәтижелері бойынша тұжырымы мен ұсыныстары.

